Guyyaan FDG Sadaasti 9 Gidina Oromiyaa dhihaa, Wallagga keessatti sirna ho'aan kabajame:
Godinalee Wallagga Bahaa fi Horroo Guduruu Wallaggaa keessatti yaadannoon FDG  waggaan 9faan sabboontotni ilmaan Oromoo wareegama qaqqaalii irratti kanfalan, sabboontota, qabsaa'ota fi human addaa WBO godina dhihan sadaasa 6 /2014 irra eegaluun haala itti fufinsa qabuun kabajame.
 Ilmaan Oromoo waamichaa dhaabni kallachi qabsoo bilisummaa Oromoo ABO fincila diddaa garbummaa ((FDG)) uummata Oromoo hundaaf godheen guutummaa Oromiyaatti mootummaa abbaa irree TPLF irratti finciluun sochii warraqsaa qabsoo bilisummaa Oromoo ABO'n durfamu boqonna haara banuun sagaleen uummata keenyaa sadarkaa addunyaatti dhageettii guddaa kan itti horedhadha. Ilmaan Oromoo gameeyyiin, dargaggeessi, barattootni, barsiisotni, qonnaan bulaa fi daldalaan karaa nagaa fi dimookirasii sagalee isaanii dhageesisuuf ba'anii kumootaan kanneen lakka'aman tarkaanfii mootummaan Wayyaanetiin gaaga'amaniiru.  


Kumootaan kanneen lakka'aman hidhattii ukkaanfamanii isan keessa kaan har'a illee eessa buuteen isaanii kan hin beekamne jiru; hedduun biyya irraa arii'atamaniru. Tarkaanfiin garaa laafina tokko malee wayyaneen hanga guyyaa har'aa qabsa'ota, fi sabbontota ilmaan Oromoo irratti fudhacha jirtuu uummata Oromoo gara qabsoo FDG daran kan jabeesse malee duubatti deebisuu hin dandeenye. Adeemsa kana bu'uura godhachuun sadaasni 9 yaadannoon FDG bara baraan uummata Oromoon kan kabajamu ta'uu gabaafamera. 

Haaluma kanaan uummatni Oromoo Godina bahaa Wallaaggaa Onoota kanneen akkaa: Guutoo wayyuu, Neqamtee, Kiiramuu, Giddaa Ayyaanaa, Haroo Limmuu, Limmuu Galiilaa, Bonayyaa Boshee, Sibuu Siree,Bakkoo, Guttiin, Gatamaa, Nuunnuu Qumbaa, Jimma Arjoo, Eebantuu., Saasiggaa fi Godina Horroo Guduruu Onoota kanneen akka Hammuruu, Hagamsaa, Jaartee Jaardagaa, Guduruu, Habaaboo Guduruu, Abbayi Coommaan, Haratoo, Jimma Gannatii, Jimma Raaree, Shaambuu jedhaman keessatti bifa ho'aa ta'ee fi haala nama gammachiisuun guyyaa FDG yaadaraniiru. Keessattuu Godina Horroo Guduruu Wallaggaa Onaa Habaaboo Guduruu fi Guduruutti sabboontotni Oromoo maatii qonnaan bultoota ilmaan Oromoo 26 FDG bara 2005 irratti wareegaman maatii isaanii bira adeemuun haala akkam jajjabeessa ta'een sirna yaadannoo gaggeeffachuun, kayyoo goototni ilmaan Oromoo godinaalee Oromiyaa garaagaraa irratti haragalfii tokko malee wareegama lubbuu kennuun bilisummaa uummatasaniif falmaa utuu godhanii wareegaman galmaan ni geenya jechuun waadaa qabsoo Oromoof qaban maatii wareegamtoota biratti irra deebi'uun haromsachuu jaallan gabaasan.

Suuraan gootota sabboontota ilmaan Oromoo haalan uummataaf raabsamee ilmaan
Oromoo godinichaa dhaqqabuu danda'eera. Kana malees barruuleen sochii FDG nama qopheessu haala baay'ee namatti toluun magaalota godinalee lameenii keessatti maxxansuun waamicha qabsoo bilisuummaa ijoollee Oromoo hundaaf godhamee jira. Haala kanaan ilmaan Oromoo hojjettota mootummaa ta'an, daldaltootni, barattootni, barsiisotni fi qonnaan bultootni guyyaa kana bifa addaa ta'een hojii idilee isaanii dhaabuun ilmaan Oromoo lubbuu bakka bu'uu hin dandeenye uummata isaaniif kennuun qabsoo finiinsan yaadatan.


Kana malees madheewwaan ABO fi humni addaa WBO qophii addaa godhachuun
sadaasa 9/2014 FDG, yaadannoo ganna 9faa kabajatan. Gootichi humni addaa WBO godina dhihaa gumaa gootota ilmaan Oromoo guyyuu baasaa jiruu fi borutti illee abdii gaachana uummata Oromoo ta'uun tarkaanfii haleellaa ergamtoota diinaa ta'anii fi warren ilmaan Oromoo irratti shira diinummaa ba'aa jiranii, warreen umrii garbummaa dheeressuuf qabsoo Oromoo danquuf fiiga jiran gama hundaan tarkaanfii haleellaa irrattii fudhachuun adeemsa qabsoo bilisummaa Oromoo saffisiisuuf irbuu kaleessa uummatichaaf seenaan irra deebi'uun haaromsachuu hoggansi human addaa WBO godina dhihaa gabaaseera!!


Kana malees madheewwaan ABO: Maadhee biqiltuu barii lakkofsa 1,2,3, Maadhee Gumaa Tasfahuun Camadaa lakkofsa 1A, 2B, fi 430, Madhee Qonnaan bultoota Horroo, Madhee Abishee Garbaa, maadhee Odaa Bisil, Maadhee Oliqaa Dingil maadhee Sadan Egguu lakkofsa 1ffaa,2ffaa,3ffaa,4ffaa,5ffaa,6ffaa fi maadhee Dhugumaa Jaldeessoo keessatti kanneen argaman sadaasa 9, sirna ho'aan kabajatanii oolaniiru. 

Yaadannoo wareegamtoota Oromoo FDG bara 2005 kufan sababeeffachuun bakkoota hedduutti walitti dhufuun adeemsa qabsoo bilisummaa Oromoo fi sochii FDG qaanqee goototni ilmaan Oromoo qabsiisanii darbanii fi har'as diina raasaa jiran irratti marii gaggeeffachuun FDG utuu wal irra hin kutiin itti fufinsan diina jala dhaabachuun mirga uummata keenyaa kabachiisuu fi dheebuu bilisummaa ba'uuf duubatti kan hin jenne ta'uu waadaa waliif galuun guyyicha addatti kan kabajatan ta'uu madden keenya  gabaasaniiru. Maadheewwaan kunneen buusii mallaqaa qarshii 2400 qabsoo bilisummaa Oromoo ittin jabeessuuf kan walitti qabanii fi Boombii 6 bituun qabsoo bilisummaa Oromoof galii taasisuu qophii marii isaanii keessatti maddeewwaan Godina Horroo Guduruu keessatti ijaaramuun socho'aa jiran gabaasanii jiru.
Injifannoo Uummata Oromoof !!!

Gadaan Gadaa Bilisummati !!!

